Avgerð frá Skatta- og avgjaldskærunevndini

Avgerð tikin 5. oktober 2007 

Mál nr.: 07-03-31-51 

- útróður ikki vinnuligt virksemi

- meirvirðisgjaldslógin § 3 

Samandráttur:

Virksemi kærarans við útróðri varð ikki mett at vera vinnuligt og varð tí strikað úr mvg-skránni. Skatta- og avgjaldskærunevndin staðfesti avgerðina.

Avgerð

Upplýst varð í málinum, at Toll- og Skattstova Føroya hevur strikað bátin hjá A, m/b X sum meir​virð​isgjaldsskyldugan frá 31. desember 2006 at rokna.

Kærarin vísir á, at Toll- og Skattstova Føroya hevur strikað bátin sum meirvirðisgjaldsskyldugan frá 31. desember 2006 at rokna.

Hann vísir á, at báturin hevur staðið uppi til umvæling síðani 6. september 2006 og fer á sjógv aftur í juli 2007. Hann hevur fiskiloyvi og fer at selja fisk aftur í summar. Hann rindar mvg av landing til fiskamarknaðin og olju, keipening og agn við mvg.

Toll- og Skattstova Føroya vísir á, at hon hevur gjøgnumgingið meirvirðisgjaldsuppgerðirnar hjá felagnum fyri árini 2003, 2004, 2005 og fram til 2006.

Innsendu mvg-uppgerðirnar vísa:

	Ár 
	Skyldug søla u/mvg
	Frí søla 
	Rakstur u/mvg
	Íløgur u/mvg

	2003
	0
	13.963
	33.568
	0

	2004
	0
	9.944
	28.608
	0

	2005
	0
	1.304
	25.232
	0

	2006
	0
	5.471
	42.786
	0


Um hugt verður at innlatnu mvg-uppgerðunum framgongur, at lítil søla hevur verið hjá bátinum øll árini.

Sambært § 1 í meirvirðisgjaldslógini skal avgjald rindast til landskassan av vinnuligari sølu. Tað er onki fast mark millum vinnu og ítriv, og tað er tí neyðugt at viðgera tílík mál í hvørjum einstøkum føri, og her kunnu nøkur eyðkenni nevnast, t.d. um høvuðsendamálið er at fáa peningaligan vinning, og um framleiðslugøgn eru keypt við tí fyri eyga. Tað velst millum annað um, hvat slag av virksemi talan er um, og eitt nú sjónarmiðið um rentabilitet kann geva góða ábending á, um talan er um vinnuligt virksemi. Í § 4 í lóg um meirvirðisgjald er ásett, at um sølan av vørum og tænastum árliga er minni enn kr. 30.000, skal virksemið ikki vera skrásett til meirvirðisgjald.

Toll- og Skattstova Føroya er komin til ta niðurstøðu, at virksemið ikki verður vinnuliga rikið og tí ikki lýkur treytirnar fyri at vera skrásett sum mvg-skyldugt sambært § 1, stk. 1 í mvglógini. Toll- og Skattstova Føroya strikar tí meirvirðisgjaldsskylduna frá 31. desember 2006.

Toll- og Skattstova Føroya noktar soleiðis at gjalda keyps-mvgið fyri 1. ársfjórðing 2007, kr. 1.300, tí virksemið ikki er vinnuligt sambært mvg-lógini. Víst verður til § 16, stk. 1 í mvglógini sum sigur, at við í inngangandi avgjaldið verður bert roknað avgjald av innkeypi v.m., ið burturav viðvíkur sølu av vørum og avgjaldsskyldugum tænastum.

Avgerðin hjá Skatta- og avgjaldskærunevndini.

Sambært § 3, stk. 1, litra a, í meirvirðisgjaldslógini skal avgjald rindast av tí, sum rekur sjálvstøðugt vinnuvirki við sølu av vørum og avgjaldsskyldugum tænastum. Tað er bert vinnulig søla, sum skal verða skrásett til meirvirðisgjald.

Fremsta eyðkenni við vinnuligum virksemi er, at talan skal vera um støðugan rakstur, sum verður rikin við vinningi fyri eyga.

Í hesum føri hevur sølan árini 2003 til 2006 verið ávikavist kr. 14.958, kr. 12.124, kr. 1.626 og kr. 6.810. Úrslitið hesi somu árini hevur verið ávikavist kr. –27.001, kr. –18.227, kr. – 25.583 og kr. –43.601.

Kærarin hevur upplýst, at báturin hevur staðið uppi til umvæling síðan 6. september 2006 og fer á sjógv aftur í juli 2007.

Hóast hædd verður tikin fyri, at sølutølini og úrslitið fyri 2006 eru ávirkað av hesum, at báturin hevur staðið uppi til umvæling seinasta triðingin av árinum, má staðfestast, at sølan hevur verið sera lág, og virksemið hevur givið hall hvørt ár.

Kærarin er mitt í 70unum og maskinmeistari. Av inntøku hevur hann fólkapensjón og gjald frá ar​beiðs​marknaðareftirlønargrunninum. Upplýst er eisini, at báturin hevur fiskiloyvi.

Kærarin hevur soleiðis fakligu førleikarnar fyri at reka virksemið og møguleika at leggja sær virk​semið til rættis.

Men vísandi til lágu sølutølini og at virksemið hevur givið hall í fleiri ár, ber illa til at koma til ann​að úrslit enn, at talan er ikki um virksemi, sum hevur fíggjarligan vinning fyri eyga.

Skatta- og avgjaldskærunevndin avgjørdi at staðfesta avgerðina hjá Toll- og Skattstovu Før​oya at strika m/b X frá meirvirðisgjaldsskráseting. Avgerðin verður grundað við, at virksemið verður ikki mett at vera vinnuligt og skal tí ikki skrásetast til meirvirðisgjald, jbr. §§ 3 og 5 í meirvirðisgjaldslógini.

